
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Hech kimga sir emaski, bugungi kunda mamlakatimiz va dunyoning barcha mintaqalari, 

davlatlarida ekologik muammolar hal qilinishi zarur bo‘lgan eng muhim masalalardan biriga 

aylandi. Bugungi kunda dunyoda iqlim o‘zgarishi, suv tanqisligi, yerlarning degradatsiyasi, 

bioxilmaxillikning yo‘qolishi, havoning ifloslanishi kabi ekologik muammolar yechimi 

nihoyatda dolzarb bo‘lib qoldi. Birlashgan Millatlar Tashkilotining 2015-yilda qabul qilingan va 

bugungi kunda dunyoning barcha davlatlari uchun taraqqiyot dasturi vazifasini o‘tayotgan 

Barqaror rivojlanish maqsadlarining aksariyati ekologik muammolarni hal etish, tabiiy 

resurslardan oqilona foydalanish, ekologik talofatlarning salbiy oqibatlarini yumshatish hamda 

fuqarolar uchun qulay, sog‘lom atrof-muhitni ta’minlash bilan bog‘liqdir.  

O‘zbekiston Respublikasida ham mazkur yo‘nalishda tizimli chora-tadbirlar amalga 

oshirilmoqda. Xususan, bugungi kunda mamlakatimizda atrof-muhit muhofazasiga oid 30 ga 

yaqin qonunlar, 500 dan ortiq qonunosti aktlari amal qiladi, shuningdek 5000 dan ortiq 

ekologik normativlarga rioya qilinadi. Quvonarlisi, yangilangan Konstitutsiyamizga 

fuqarolarning ekologik huquqlariga oid alohtda bob kiritildi. Konstitutsiyaning 49-moddasida 

fuqarolarning qulay atrof muhitga ega bo‘lish huquqi hamda atrof-muhitning holati to‘g‘risidagi 

ishonchli axborotga ega bo‘lish huquqi kafolatlandi, davlatning shaharsozlik hujjatlarini 

jamoatchilik muhokamasidan o‘tkazilishi yuzasidan majburiyatlari kengaydi. Eng muhimi, 

mazkur moddada belgilanishicha, davlat mamlakat barqaror rivojlanishini ta’minlaydi, 

Orolbo‘yi mintaqasining ekologik tizimini muhofaza qilish hamda tiklash, mintaqani ijtimoiy va 

iqtisodiy jihatdan rivojlantirish yuzasidan choralar   ko‘rishi belgilab qo‘yildi.  

Atrof-muhit muhofazasiga oid konstitutsiyaviy normalar hamda qonunlarda belgilangan 

talablarning bajarilishi jamiyat hayotini ekologizatsiyalashtirishni jadallashtirish, 

mamlakatimizda ekologik asoslangan faoliyatni rivojlantirish, ekologik normativlarga rioya 

etilishi ustidan jamoatchilik nazoratini kuchaytirish, fuqarolarning ekologik axborot olish 

imkonini kengaytirish uchun asos vazifasini o‘taydi.   

Ta’kidlash joizki, atrof-muhit muhofazasi va uni kelajak avlod uchun yaroqli holda 

yetkazish masalasi butun dunyo xalqlarini birdek tashvishga soladi. Davlatimiz rahbari ham 

Birlashgan Millatlar Tashkiloti Bosh Assambleyasining 78-sessiyasida (20.09.2023), Mustaqil 

Davlatlar Hamdo‘stligi davlat rahbarlari Kengashida (13.10.2023), Turkiy davlatlar tashkiloti 

Davlat rahbarlari kengashida (03.11.2023), Markaziy Osiyo davlatlari rahbarlarining Maslahat 

uchrashuvida (14.09.2023), “Bir makon, bir yo‘l” uchinchi xalqaro forumida (18.10.2023), 

O‘zbekiston Respublikasi Prezidenti Shavkat Mirziyoevning Birlashgan Millatlar Tashkilotining 

Iqlim o‘zgarishi bo‘yicha konferensiyasida (SOP28) (01.12.2023) qilgan nutqlarida iqlim 

o‘zgarishi, oziq-ovqat xavfsizligi, energetik xavfsizlik va boshqa qator ekologik muammolar va 

ularning yechimi yuzasidan amaliy takliflarni ilgari surdilar. [1]  

Bugungi kunda aholi sonining o‘sib borishi va qurilish, energetika, sanoat, transport, 

aloqa kabi sohalarning rivojlanishi mazkur sohalarni ham ekologik talablar asosida tashkil 

etishni taqozo etmoqda. Ayniqsa, qurilish jarayonida ekologik talablarni qat’iy belgilash va 

shaharsozlikni mazkur talablar asosida rivojlantirish istiqbolli yo‘nalishlardan sanaladi. 

Birlashgan Millatlar Tashkilotining Taraqqiyot dasturida ta’kidlanishicha, qurilish sektori 

manbalarni tejash muammosini hal qilishda markaziy o‘rinni egallashi kerak, chunki qurilish 

sohasi dunyoning ko‘pgina energiya manbalarini iste’mol qiladi, shu bilan birga ushbu soha 

(boshqa tarmoqlar bilan solishtirganda) o‘z samaradorligini oshirish uchun katta va dunyo 

miqyosida issiqxona gazlarini kamaytirish uchun eng katta imkoniyatlarga ega. [2] 

Barqaror rivojlanish konsepsiyasi inson faoliyati va tabiiy manbalarni tejashning 

oqilona uyg‘unlashuvidan iborat bo‘lib, zamonaviy jamiyatning asosiy ehtiyojlarini, kelajak 

avlodlar ehtiyojlarini ta’minlash imkoniyatini xavf ostiga qo‘ymasdan qondirishga imkon 

beradigan iqtisodiy rivojlanishni nazarda tutadi. Bunda davlatning asosiy vazifasi – ekologik va 

iqtisodiy nizolarni hal qilish va ommaviy hamda xususiy manfaatlarning muvozanatini 

ta’minlashdir. Global ekologik muammolar fan va amaliyotda “yashil” atamasini hayot 

faoliyatining turli xil ob’ektlari va jarayonlariga nisbatan faolroq qo‘llanilishini belgilaydi, bu 

ularning ekologik jihatdan xavfsiz xususiyatlarini ko‘rsatadi. Shu bilan birga qurilish sohasining 

ekologizasiyalashuvi so‘nggi yillarda fan va amaliyotda yangi qurilayotgan bino va 

inshootlarning – “yashil” qurilish kabi yuqori sifatini ta’minlovchi yangi yo‘nalish paydo 

bo‘lishiga olib keldi . “Yashil” qurilish tushunchasining paydo bo‘lishi dunyo iqtisodiyotining 

“yashil” iqtisodiyotga o‘tishga qaratilgan umumiy tendensiyasi bilan uzviy bog‘liq bo‘lib, bunda 

avvalambor, ishlab chiqarishning energiya tejamkorligi, energiya samaradorligi strategiyasini 

targ‘ib qilish, muqobil energiya manbalaridan keng foydalanish kabi maqsadlarni ko‘zlaydi. 

“Yashil” iqtisodiyot konsepsiyasi xalqaro hamjamiyat tomonidan 2008 yildagi moliyaviy 

inqirozni hal qilish vositasi sifatida qo‘llanilib, 2012 yilda bo‘lib o‘tgan BMTning barqaror 

rivojlanish bo‘yicha “Rio + 20” konferensiyasida barqaror rivojlanish va kambag‘allikni 

qisqartirish doirasidagi mavzulardan biri bo‘lgan. [3]  

Ta’kidlash joizki, “yashil” qurilish “yashil shahar” konsepsiyasi doirasida amalga 

oshirilishi maqsadga muvofiqdir.  2030 yilgacha bo‘lgan davrda O‘zbekiston Respublikasining 

atrof muhitni muhofaza qilish konsepsiyasida [4] resurslardan foydalanishni optimallashtirish 

va tabiatni muhofaza qilish faoliyatining samaradorligini oshirish, shuningdek, “yashil 

infratuzilma”ni yaratish, binolarning energiya samaradorligini oshirish sohasidagi chora-

tadbirlarni, past uglerodli texnologiyalardan (issiqlik nasoslari, qayta tiklanadigan energiya 

manbalari) va xususiy xo‘jaliklarda yanada toza yoqilg‘i turlaridan foydalanishni 

rag‘batlantirish kabilar belgilangan. 

2030 yilgacha bo‘lgan davrda O‘zbekiston Respublikasining atrof muhitni muhofaza 

qilish konsepsiyasida ushbu sohani rivojlantirish bo‘yicha davlat siyosatining asoslari, bu 

boradagi davlat siyosatining strategik maqsadiga erishishni ta’minlovchi asosiy vazifalar 

qatoriga ekologik yo‘naltirilgan iqtisodiyotning o‘sishini ta’minlash va ekologik jihatdan 

samarali innovatsion texnologiyalarni joriy etish, atrof muhitga salbiy ta’sirning oldini olish va 

kamaytirish nazarda tutilmoqda. Mazkur muammoni hal qilishda, iqtisodiyot tarmoqlari shu 

jumladan, qurilish faoliyatida ham “yashil” standartlarni qo‘llash bo‘yicha xalqaro tajribani 

hisobga olgan holda, ko‘chmas mulk ob’ektlarini ixtiyoriy ekologik sertifikatlash tizimida 

sertifikatlangan bino va inshootlarni qurish hajmini ko‘paytirish talab etiladi. 

Qurilish faoliyatining ekologik-huquqiy mexanizmi [5] (xo‘jalik faoliyati turi 

sifatida)dan foydalangan holda huquqiy tartibga solish uzoq vaqtdan beri qo‘llaniladi. Hozirgi 

vaqtda qurilish sohasini ekologizatsiyalash mamlakat iqtisodiyotini modernizatsiya qilishning 

muhim yo‘nalishi hisoblanadi.  

Xususan, bu borada O‘zbekiston Respublikasi Prezidentining “2019 – 2030 yillar davrida 

O‘zbekiston Respublikasining “yashil” iqtisodiyotga o‘tish strategiyasini tasdiqlash to‘g‘risida” 

2019-yil 4-oktabrdagi PQ–4477-son Qaroriga muvofiq, texnologik modernizatsiyalash va 

moliyaviy mexanizmlarni rivojlantirish orqali iqtisodiyotning energiya samaradorligini 

oshirish va tabiiy resurslardan oqilona foydalanish O‘zbekiston Respublikasining “yashil” 

iqtisodiyotga o‘tishining asosiy vazifalaridan biri hisoblanadi.  

Mazkur qaror bilan tasdiqlangan 2019–2030 yillar davrida O‘zbekiston 

Respublikasining “yashil” iqtisodiyotga o‘tish strategiyasida binolarni qurish va ulardan 

foydalanish sohasida 19 ta ustuvor vazifa belgilangan bo‘lib, binolarni qurish va rekonstruksiya 

qilishda energiya samaradorligini oshirishni hisobga olgan holda arxitektura-rejalashtirish 

yechimlariga bo‘lgan yondashuvlarni takomillashtirish, binolarni energetik sertifikatlashtirish 

tizimini yaratish, muhandislik uskunalari, issiq saqlovchi materiallar, isitish va sovitish 

tizimlarini ishlab chiqish texnologiyalarini “yashil” standartlar asosida rivojlantirish va 

modernizasiyalash, maishiy uskunalar uchun energiya samarador standartlarni joriy etish 

hamda energiya ta’minoti manbai sifatida fotoelektrik panellarni joriy etish, shular 

jumlasidandir. [6] 

Qurilish antropogen faoliyat turi sifatida atrof muhitga salbiy ta’sir ko‘rsatish xavfiga 

ega. Bu esa, bino va inshootlar quriladigan hududlarni oldindan belgilab qo‘yish hamda qurilish 

bo‘yicha qaror qabul qilishning dastlabki bosqichlarida, shu jumladan rejalashtirish bosqichida 

hududdan foydalanish istiqbollarini belgilashda ekologik oqibatlarni hisobga olish zarurligini 

ko‘rsatadi. 

Qurilish faoliyatini amalga oshirish jarayonida vujudga keladigan ijtimoiy munosabatlar 

– bu “jamiyat – tabiat” sohasidagi munosabatlar bo‘lib, ekologiya va yuridik fanlarning o‘rganish 

predmetini tashkil etadi. Qurilish ishlarini tashkil etish va boshqarish sohasidagi 

munosabatlarda esa arxitektura va shaharsozlik, boshqaruv bilan bog‘liq munosabatlar 

yetakchilik qiladi.  

 Qurilish faoliyatini  bo‘yicha huquqiy munosabatlar tizimida markaziy va asosiy o‘rinni 

tabiiy ob’ektlardan foydalanish bo‘yicha munosabatlari egallaydi. Boshqacha aytganda, tabiiy 

ob’ektdan foydalanish jarayonida qurilish sub’ektlari uni o‘zgartiradi.  

Tabiatning yaxlitligi tufayli, qurilish jarayonida atrof muhitni o‘zgartiradigan sub’ektga 

atrof muhitni muhofaza qilish bo‘yicha tegishli majburiyatlar yuklanadi. Bu munosabatlarda 

subektiv huquqlar va yuridik majburiyatlar bir-biri bilan chambarchas bog‘liq bo‘lib, aniq 

maqsad bilan birlashtirilgan. 

Qurilish qilishga oid munosabatlarni tartibga soluvchi huquqiy normalar qurilish 

qilishda tabiiy manbalardan oqilona foydalanishni hamda atrof muhitni va uning tarkibiy 

qismlarini muhofaza qilishni ta’minlashga qaratilgan. [7] 

Ta’kidlash lozimki, zamonaviy urbanizasiya global ekologik vaziyatni shakllantiruvchi 

tabiatga antropogen ta’sir ko‘rsatadigan muhim omillardan biri hisoblanadi. Bugungi kunda 

yashash muhitini urbanizasiya qilish – bu shahar atrof muhiti ko‘lamining murakkablashishi va 

kengayishi, va bu holat ekologiya muammolari nuqtai nazaridan aholi punktlarini o‘rganishga 

bo‘lgan doimiy qiziqishni izohlaydi. 

Mamlakatimizda ham aholi punktlarida qurilish qilish bilan bog‘liq munosabatlarni 

huquqiy tartibga solish jamiyatning iqtisodiy va ekologik, xususiy va jamiyat manfaatlarini 

uyg‘unlashtirish maqsadini ta’minlashga qaratilgan.  

Tabiatdan foydalanishning maxsus turi sifatida qurilish jarayonini amalga oshirishda 

konseptual yondashuvni yanada rivojlantirish, uni milliy qonunchilikda va huquqni qo‘llash 

amaliyotida tatbiq qilinishi bino va inshootlarni qurishni rejalashtirish, qurish va 

rekonstruksiya qilishda tabiat ob’ektlarini muhofaza qilish va ulardan yanada samarali 

foydalanish yo‘llarini qidirib topish zaruratini vujudga keltirdi. 

Qurilish deganda, tabiat ob’ektlarini ularning maqsadlariga mutanosib zarar 

yetkazmasdan amalga oshirib bo‘lmaydigan, yer bilan mustahkam bog‘langan ko‘chmas mulk 

ob’ektlarini, yer uchastkasidagi kapital qurilish ob’ektlarini, ya’ni ko‘chmas mulk ob’ektlarini 

barpo etish (qurish) tushuniladi. [8] 

Qurilishda yerdan hududiy asos, negiz sifatida foydalaniladi.  Yer qonunchiligida 

“qurilish” atamasi juda ko‘p ishlatiladi, binolar, inshootlar barpo etilishi ruxsat etilgan, 

yerlarning toifalari va ruxsat etilgan foydalanish turlari, qurilishni belgilangan muddatda 

bajarilmasligining huquqiy oqibatlari belgilanadi (masalan, Yer kodeksining 36-moddasi va b.). 

Qurilish faoliyati – bu jismoniy va (yoki) yuridik shaxslarning tabiiy ob’ektlardan 

foydalanish sohasidagi faoliyatidir, buning natijasida yer sathining tegishli qismi va undagi 

(yoki uning ostida) joylashgan tabiiy ob’ektlar sun’iy ravishda ko‘chmas mulkni (binolarni, 

inshootlarni, tugallanmagan qurilishlarni, ruxsatsiz qurilishlarni) qurish yoki rekonstruksiya 

qilish natijasida tabiiy va antropogen ob’ektga aylantiriladi. Yer maydonlariga qurilish qilish 

bo‘yicha ishlarni ekologik jihatdan ahamiyatli faoliyat [9] sifatida baholash mumkin, zero, 

mazkur faoliyat ham tabiiy manbalarga intensiv ta’sir ko‘rsatish usuli bilan tavsiflanadi va 

hozirgi va kelajak avlodlar manfaatlarini ko‘zlab ularni amalga oshirishda atrof muhitni 

muhofaza qilishni talab qiladi. 

Qurilish sohasi mamlakatimizda so‘nggi yillarda izchil rivojlanayotgan iqtisodiy 

taraqqiyotning drayveri bo‘lmoqda. So‘nggi yillarda qurilishni ekologizasiyalash, ya’ni, ekologik 

jihatdan tejamkor, kamchiqit texnologiyalarni qo‘llash bo‘yicha zarur chora-tadbirlar 

belgilanmoqda. Shu bilan birga qurilish faoliyatini ekologiyalashtirish tamoyillarini ta’minlash 

zarurligi belgilab qo‘yilgan. 

Xususan, O‘zbekiston Respublikasi Prezidentining “Qurilish sohasida davlat boshqaruvi 

tizimini tubdan takomillashtirish chora-tadbirlari to‘g‘risida” 2018-yil 2-apreldagi PF–5392-

son Farmonida ham Qurilish vazirligining asosiy vafalaridan biri sifatida resurslardan oqilona 

foydalanishni ta’minlaydigan energiya samarador va energiya tejaydigan innovasion loyiha va 

qarorlarni qurilish faoliyatiga joriy etish nazarda tutilgan. [10] 

O‘zbekiston Respublikasi Prezidentining “Qurilish materiallari sanoatini jadal 

rivojlantirishga oid qo‘shimcha chora-tadbirlar to‘g‘risida”gi 2019-yil 23- maydagi PQ–4335-

son Qarori bilan davlat tomonidan qo‘llab-quvvatlash choralarini nazarda tutgan holda sement 

ishlab chiqaruvchilar, g‘isht zavodlari, so‘ndirilgan ohak ishlab chiqaruvchi sexlarning energiya 

tejamkorligini, shu jumladan, ko‘mirdan va tabiiy gazga muqobil bo‘lgan boshqa yoqilg‘i 

turlaridan foydalanishga o‘tkazish orqali bosqichma-bosqich oshirish bo‘yicha kompleks 

chora-tadbirlar tasdiqlangan. Ta’kidlash lozimki, g‘isht ishlab chiqarishning tabiiy zarari ko‘p, 

xususan, tuproqni qayta tiklab bo‘lmaydi, yerning unumdorligi pasayib ketadi, gaz sarfi katta, 

shuningdek, ekologiya va atrof muhitga salbiy ta’siri yuqori. Sobiq ittifoq mamlakatlaridan 

tashqari, ko‘plab davlatlar, xususan, Yevropa davlatlarida g‘isht ishlab chiqarishdan allaqachon 

voz kechishgan. Shularni inobatga olib, kelgusida gazobeton, penobeton kabi zamonaviy 

qurilish materiallarini ishlab chiqarishni kengaytirish zarur.   

Shuningdek, O‘zbekiston Respublikasi Prezidentining “O‘zbekiston Respublikasining 

qurilish sohasida islohotlarni chuqurlashtirishga doir qo‘shimcha chora-tadbirlar to‘g‘risida” 

2020-yil 13-martdagi PF–5963-son Farmoni bilan 2021- yil 1-yanvardan davlat 

buyurtmachilari va davlat xarid sub’ektlari mablag‘lari hisobidan moliyalashtiriladigan 

ob’ektlarning loyiha hujjatlari kompleks ekspertiza o‘tkazish uchun energiya samaradorligi 

talablariga muvofiqligi bo‘yicha majburiy tartibda ekspertizadan o‘tkazilishi shartligi 

belgilandi. [11] 

O‘zbekiston Respublikasi Prezidentining “Qurilish-montaj ishlari sifatini tubdan 

yaxshilash va qurilishni nazorat qilish tizimini takomillashtirish choralari to‘g‘risida” 2020-yil 

5-fevraldagi PQ–4586-son Qaroriga muvofiq, O‘zbekiston Respublikasi Qurilish vazirligi 

huzuridagi Qurilish sohasida nazorat inspeksiyasi va hududiy inspeksiyalar inspektorlariga 

ob’ektlarda inson salomatligi va hayotiga tahdid soluvchi sifatsiz qurilish materiallari va 

buyumlar qo‘llanilgani aniqlangan hollarda, qurilish materiallari va buyumlar ishlab chiqarish, 

sotish va qo‘llashni to‘xtatib turish haqida tegishli organ va tashkilotlarga taqdimnomalar 

yuborish huquqi berildi. [12] 

O‘zbekiston Respublikasi Prezidentining “Qurilish materiallari sanoatini jadal 

rivojlantirishga oid qo‘shimcha chora-tadbirlar to‘g‘risida” 2019-yil 23- maydagi PQ–4335-son 

Qaroriga muvofiq, faqatgina tegishli sinovlardan o‘tgan va belgilangan tartibda muvofiqlik 

sertifikati berilgan qurilish materiallari qurilish ishlarida qo‘llanilishi mumkinligi, shuningdek, 

energiya tejamkorlik mezonlariga muvofiq kelmaydigan qurilish materiallari ishlab 

chiqaruvchilarni 2021-yil 1- yanvarga qadar ko‘mir va tabiiy gazga muqobil bo‘lgan boshqa 

yoqilg‘i turlaridan foydalanishga bosqichma-bosqich o‘tkazish belgilandi. 

O‘zbekiston Respublikasi Prezidentining “Qurilish sohasini davlat tomonidan tartibga 

solishni takomillashtirish qo‘shimcha chora-tadbirlari to‘g‘risida” 2018-yil 14-noyabrdagi PF–

5577-son Farmoniga asosan, uy-joy qurilishi ob’ektlari loyiha-tadqiqot va qurilish-montaj 

ishlarini bajarish bosqichida energiya-samarador va energiya-tejamkor uskunalar bilan 

majburiy ravishda jihozlanishi, shuningdek, ular foydalanishga qabul qilinishidan avval 

energetik audit pasportini olishi kerakligi (BREEAM (binolar samaradorligini ekologik 

baholash usuli) va LEED (energiya-samarador va ekologik loyihalashtirish bo‘yicha qo‘llanma) 

xalqaro standartlari bo‘yicha sertifikatga ega ob’ektlar bundan mustasno) o‘rnatildi. [13] 

Bu borada O‘zbekiston Respublikasi Prezidentining “O‘zbekiston Respublikasi qurilish 

tarmog‘ini modernizasiya qilish, jadal va innovasion rivojlantirishning 2021–2025 yillarga 

mo‘ljallangan strategiyasini tasdiqlash to‘g‘risida” 2020-yil 27-noyabrdagi PF–6119-son 

Farmonida 2025-yilga borib milliy shaharsozlik normalari va qoidalarini kamida 50 foiz 

darajasida xalqaro normativ va standartlar bilan uyg‘unlashtirish belgilanganligini ham muhim 

qadam bo‘ldi. Ta’kidlash lozimki, ushbu maqsadli ko‘rsatkichga erishish maqsadida 2021 yilda 

10%, 2023 yilda 30% hamda 2025 yilda 50% milliy shaharsozlik normalari va qoidalarini 

xalqaro normativ va standartlar bilan uyg‘unlashtirish nazarda tutilgan. Biroq, mazkur 

maqsadli ko‘rsatkichlarga erishish uchun har yil uchun mo‘ljallangan, qayta ko‘rib chiqilishi 

lozim bo‘lgan milliy shaharsozlik normalari va qoidalarining aniq ro‘yxatini nazarda tutuvchi 

qaror qabul qilinishi lozim.  

Qurilish faoliyatining ekologik-huquqiy mexanizmi [14] (xo‘jalik faoliyati turi 

sifatida)dan foydalangan holda huquqiy tartibga solish uzoq vaqtdan beri qo‘llaniladi. Hozirgi 

vaqtda qurilish sohasini ekologizatsiyalash mamlakat iqtisodiyotini modernizatsiya qilishning 

muhim yo‘nalishi hisoblanadi.  

Ta’kidlash joizki, “yashil” qurilish “yashil shahar” konsepsiyasi doirasida amalga 

oshirilishi maqsadga muvofiqdir. “Yashil” qurilish – bu qurilish jarayonida ekologik standartlar 

asosida ishlab chiqilgan, ekologik sertifikatlangan mahsulotlardan foydalanish, energiya 

tejamkor bino-inshootlar va uy-joylarni barpo etish, ekologik jihatdan samarali innovatsion 

texnologiyalarni joriy etish, qurilgan bino-inshootlarning ekspluatatsiya jarayonida atrof 

muhitga salbiy ta’siri eng kam darajada bo‘lishini ta’minlashdir. “Yashil” qurilish talablarining 

joriy etilishi qurilish sohasining ekologizatsiyalashuvini ta’minlaydi hamda tabiatga zararli 

ta’sirni kamaytirish, tabiiy manbalarni (shu jumladan energetik) iste’mol qilish darajasini 

pasaytirish va ulardan oqilona foydalanishni amalga oshirishning eng muhim sharti 

hisoblanadi. 

Maxsus adabiyotlarda “yashil qurilish”ning uchta ustuni ifodalangan: binoning 

qulayligiga qo‘yiladigan maxsus talablar, ob’ekt tomonidan resurslar sarfini sezilarli darajada 

kamaytirish, shuningdek binoning uning ichidagi odamlarga va atrof muhitga ta’sirining 

yo‘qligi. [15] Boshqacha aytganda, “yashil” qurilish – barqaror rivojlanish tamoyillariga 

muvofiq atrof muhitni muhofaza qilish talablariga javob beradigan qurilish faoliyatidir.  

“Yashil” qurilish o‘sish sur’atlarining tezlashishiga ta’sir ko‘rsata oladigan ommaviy-

huquqiy vositalar tizimida davlat tomonidan qo‘llaniladigan iqtisodiy rag‘batlantirish choralari 

muhim ahamiyatga ega. Davlat tomonidan rag‘batlantirishning asosiy turlari sirasiga ko‘chmas 

mulk bozori ishtirokchilarining aksariyati “yashil” loyihalar uchun soliq imtiyozlari, ekologik 

qurilish sohasidagi davlat dasturlarini rivojlantirish, “yashil” loyihalarni subsidiyalash, 

ekologik jihatdan samarali uy-joy sotib olishda jismoniy shaxslar uchun maxsus imtiyozlarni 

ko‘rsatish mumkin. 

Yuqoridagilardan kelib chiqib, budjet mablag‘lari hisobidan qurilish jarayonida “yashil” 

standartlarni ommalashtirish va amalga oshirish maqsadida ekologik sertifikatlarga ega 

bo‘lgan qurilish mahsulotlariga davlat va jamoat ehtiyojlarini qondirish uchun tovarlar, ishlar, 

xizmatlarni sotib olish bo‘yicha tender hujjatlari talablarini belgilash maqsadga muvofiq. 

Shuningdek, qurilish uchun yer uchastkasini auksion (tender) asosida ajratishda qurilishni 

“yashil” standartlarga binoan amalga oshirishni taklif etayotgan talabgorga ustunlik berish 

to‘g‘risidagi qoidani ham qonunchilikda qayd etish maqsadga muvofiq. 

Shu bilan birga ma’lumki, ekologik qurilishlar hamisha ortiqcha mablag‘ talab etadi. 

Shunday sharoitda “yashil” qurilishda “ekologik” xarajatlarning bir qismini kompensasiya 

qilish tizimini joriy etish maqsadga muvofiq. Ta’kidlash lozimki, hozirgi kunda qonunchilikda 

energiya samarador va energiya tejovchi qurilmalarni xarid qilish hamda ushbu maqsadlar 

uchun olingan kreditlar bo‘yicha foiz xarajatlarining bir qismini qoplash uchun O‘zbekiston 

Respublikasi Davlat budjeti mablag‘lari hisobidan kompensasiya ajratish, [16] shuningdek, 

qishloq xo‘jaligi ishlab chiqaruvchilarining suvni tejaydigan texnologiyalarni joriy etish 

bo‘yicha xarajatlarining bir qismini qoplash [17] va b. nazarda tutilgan. Endilikda bu boradagi 

tajribadan kelib chiqib, “yashil” qurilishni amalga oshirishda “ekologik” xarajatlarning bir 

qismini kompensasiya qilish tartibini ishlab chiqish maqsadga muvofiq.  

“Yashil” standartlarning maqsadi ekologik sertifikatlangan (markalangan) qurilish 

materiallaridan foydalanish, bino, inshootning energiya tejamkorligi va energiya 

samaradorligini oshirish, qurilish ishlari davomida chiqindilarni kamaytirish, binolarda qulay 

yashash kabilardan iborat. 

Qonunchilikda energiya tejash va energiya samaradorligini oshirish bo‘yicha 

O‘zbekiston iqtisodiyotining umumiy yo‘nalishi yanada izchilroq aks ettirilmoqda. Xususan, 

O‘zbekiston Respublikasining “Qayta tiklanuvchi energiya manbalaridan foydalanish 

to‘g‘risida” 2019-yil 21-maydagi O‘RQ–539-son Qonuni [18] 14-moddasida qayta tiklanuvchi 

energiya manbalaridan foydalanish sohasidagi imtiyozlar va preferensiyalar belgilangan. Unga 

ko‘ra, qayta tiklanuvchi energiya manbalaridan energiya ishlab chiqaruvchilar qayta 

tiklanuvchi energiya manbalari qurilmalarini (nominal quvvati 0,1 MVt va undan ortiq bo‘lgan) 

o‘rnatganlik uchun mol-mulk solig‘ini to‘lashdan hamda ushbu qurilmalar bilan band bo‘lgan 

uchastkalar bo‘yicha yer solig‘ini to‘lashdan ular foydalanishga topshirilgan paytdan e’tiboran 

o‘n yil muddatga ozod etiladi. Qayta tiklanuvchi energiya manbalarining qurilmalarini ishlab 

chiqaruvchilar davlat ro‘yxatidan o‘tkazilgan sanadan e’tiboran besh yil muddatga soliqning 

barcha turlarini to‘lashdan ozod etiladi. Amaldagi energetika resurslari tarmoqlaridan to‘liq 

uzib qo‘yilgan yashash uchun mo‘ljallangan joylarda qayta tiklanuvchi energiya manbalaridan 

foydalanuvchi shaxslar egaligidagi mol-mulkka qayta tiklanuvchi energiya manbalaridan 

foydalanilgan oydan e’tiboran uch yil muddatga jismoniy shaxslardan olinadigan mol-mulk 

solig‘i solinmaydi. 

Mamlakatimizda yashil qurilishning huquqiy va texnik jihatdan tartibga solinishi 

qurilish jarayonida atrof muhitga zarar yetkazmaslik, qurilgan bino-inshootlarni ekspluatatsiya 

qilish jarayonida atrof muhitni salbiy ta’sirdan himoya qilish (energiya tejamkor bino-

inshootlar barpo etish), qurilish ishlari davomida chiqindilar hosil bo‘lish hajmini sezilarli 

darajada qisqartirishga qaratilgan.  

Umuman olganda, “yashil” qurilish tabiiy resurs sarfini kamaytirish va 

maqbullashtirishga qaratilgan. Shu bilan birga kelgusida binolar va inshootlarning energiya 

tejashini va energiya samaradorligini ta’minlashning huquqiy asoslarini takomillashtirish, shu 

jumladan, binolarning energiya samaradorligiga nisbatan qat’iy talablarni belgilash, bunda 

davlat buyurtmalarini berishda aynan yuqori energiya samaradorligi ko‘rsatkichlarini 

ta’minlaydigan pudratchilarni tanlash mexanizmini joriy etish lozim. 

